An Teastas Sóisearach
Aonad 5 – Mé féin in Éirinn
   An béal bocht

An béal bocht: Nótaí an Mhúinteora
	Leibhéal

An Teastas Sóisearach – Dúshlánach 

	Spriocanna
	Cumas tuisceana, scríbhneoireachta, léitheoireachta agus labhartha na ndaltaí a fhorbairt sa réimse saoil – an tsochaí agus cúrsaí eacnamaíochta 

	Stór focal
	An tsochaí agus cúrsaí eacnamaíochta


	Straitéisí Múinteoireachta Molta


Tá na ceachtanna bunaithe ar óráid le linn díospóireachta, ó dhalta scoile as Gaoth Dobhair. 
Tá na ceachtanna oiriúnach do rang a bhfuil caighdeán ard Gaeilge acu don Teastas Sóisearach, ach is féidir leat féin iad a láimhseáil ar bhealach a oireann don rang atá agat féin. Moltar na gníomhaíochtaí a bhaineann le ró / an- ó ‘Fócas ar Theanga’ a úsáid leis na gníomhaíochtaí seo.

Réamhobair 1
· Léigh na treoracha agus na focail atá ar an sleamhnán. Ná mínigh na focail do na daltaí go fóill.

· Iarr orthu na focail a chur faoi na teidil chearta iad féin ar dtús, sula bpléifidh siad na focail leis na daoine in aice leo. 

· Ansin, téigh féin siar ar na focail ar fad (féach na Freagraí). 
Réamhobair 2
· Léigh na nathanna cainte leis an rang agus mínigh iad más gá. Pléigh aon leagan eile atá ag an rang.
· Iarr ar na foghlaimeoirí abairtí a chumadh leis na nathanna agus ansin iarr orthu iad a chur i gcomparáid leis na daoine in aice leo. 

· Pléigh na freagraí leis na daltaí ansin (féach Freagraí thíos).
Réamhobair 3
· Léigh tríd na nathanna atá ar an sleamhnán seo agus bí cinnte go bhfuil siad ar eolas ag na daltaí.
· Téigh siar ar na cinn eile (féach na Freagraí).
· Iarr ar gach beirt an cheist ag bun an sleamhnáin a phlé le chéile ar dtús sula bpléifidh tú féin í leis an rang ar fad. 
Réamhobair 4
· Tabhair deis do gach beirt sainmhíniú a chumadh ar an téarma: an béal bocht / the poor mouth. Tabhair an leagan Béarla dóibh más gá. Sainmhíniú: ag rá go bhfuil tú níos boichte ná mar atá tú agus tú ag iarraidh airgid/cuidiú ó dhuine, nó tú ag iarraidh go mbeidh trua ag duine duit. 
· Léigh na ráitis leis an rang ansin le cinntiú go dtuigtear gach ceann.
· Roinn an rang i ngrúpaí de bheirt agus tabhair tamall dóibh na ráitis a phlé le chéile.
· Tá cúpla rogha agat anseo, ag brath ar chumas do ranga. Más rang é nach bhfuil ró-iontach ag déanamh plé ar thopaicí, is féidir a rá leo ceann de na freagraí (Aontaím, níl mé cinnte nó ní aontaím) a roghnú do gach ráiteas, agus sin é. Má tá cainteoirí maithe agat sa rang, bheifeá ag súil go mbeidís in ann forbairt éigin a dhéanamh ar a gcuid tuairimí. 
· Pléigh tusa tuairimí an ranga tar éis dóibh tamall maith cainte a dhéanamh leo féin.
· Scríobh aon stór focal nua ar an gclár.
Éisteacht 1
· Léigh na ceisteanna don chleachtadh éisteachta leis an rang ar fad sula gcuireann tú an mhír ar siúl ionas go mbeidh a fhios acu cén freagraí a bheidh á lorg acu agus iad ag éisteacht. 
· Más féidir, fág na ceisteanna thuas ar an scáileán fad is atá an mhír á seinm.
· Cuir an mhír ar siúl cúpla uair, ag stopadh tar éis freagra gach ceiste más gá. 
· Pléigh freagraí na gceisteanna leis an rang ar fad ag an deireadh.
· Téigh siar ar na freagraí a bhí acu. Féach an script. 
Éisteacht 2
· Mínigh don rang go mbeidh siad ag éisteacht leis an mír arís, ach an t-am seo go gcaithfidh siad na focail a bhaineann le bochtanas agus na focail a bhaineann leis an mbéal bocht a scríobh síos.
· Abair leo nach bhfuil aon fhreagra beacht ann, go mbeidh tuairimí difriúla ag gach duine.
· Pléigh na focail a roghnaigh siad. Féach na Freagraí mar threoir.

 Iarphlé 1
· Abair le gach beirt an sleamhnán a léamh amach os ard le chéile. 

· Iarr ar dhaltaí éagsúla abairtí ón sleamhnán a léamh amach os ard ansin.
· Iarr orthu aon eolas breise atá acu faoi Brian O’Nolan a sholáthar; nó/agus tabhair tuilleadh eolais dóibh faoin scríbhneoir. 
Iarphlé 2 
· Léigh a bhfuil ar an sleamhnán leis an rang ar fad agus mínigh aon ní nach dtuigeann siad.
· Cuir gach beirt ina suí le chéile, ag plé na gceisteanna.
· Bí ag siúl timpeall ag cuidiú leo más gá.
· Pléigh na ceisteanna leis an rang ina iomláine ansin. 
	Freagraí


Réamhobair 1

Stát na hÉireann
pobal na hÉireann

eagraíochtaí deonacha 
caiteachas stáit

rannóg stáit

An tríú domhan

i mbéal forbartha

rialtas 
Bochtanas / anró

gannchuid

ráta féinmharaithe 

in umar na haimléise 
ag streachailt 

Cúlú eacnamaíochta

pá

bancbhriste 

gearradh siar

géarchéim 
cáin

Réamhobair 2

Ar aon intinn le duine – ag aontú le duine, den tuairim chéanna, ag teacht le duine
I láthair na huaire – faoi láthair

Ag dul thar fóir – ag déanamh an iomarca

In umar na haimléise – i mbéal na hainnise 

Réamhobair 3
Ar eagla na heagla
Sona sásta

Ag cur agus ag cúiteamh

Éisteacht 2

Bochtanas: ar an ghannchuid, ag streachailt leis an saol, ag brath ar thacaíocht ó thíortha saibhre, daoine ag fáil bháis in árasáin.

An béal bocht: rófhlaithiuil leis an tríú domhan, nuair nach bhfuil sé againn le tabhairt (airgead), bancbhriste, nach bhfuil an t-airgead againn, caithfidh muid ár gcuid fadhbanna féin a réiteach sula dtosaíonn muid ag iarraidh fadhbanna an tríú domhan a réiteach, má tá sé ar ár gcumas é (an t-airgead) a thabhairt.
Script – An béal bocht

Megan








   Díospóireacht

A chathaoirligh, a mholtóirí, a lucht an fhreasúra agus a lucht éisteachta go léir. Is é an rún atá á phlé againn anseo inniu ná go bhfuil an stát rófhlaithiúil lena chúnamh
 don tríú domhan. Agus tá mise agus m’fhoireann as Pobalscoil Ghaoth Dobhair go huile agus go hiomlán i bhfabhar an rúin seo, agus tá muid cinnte go mbeidh sibhse ar aon intinn linn ag deireadh na díospóireachta. Ach, ar dtús, sainmhíniú ar rún an tráthnóna. An stát, is é sin, Éire
, muintir na hÉireann agus rialtas na hÉireann, muidinne a lucht éisteachta – gach fear, bean agus páiste. Rófhlaithiúil? An focal is tábhachtaí sa rún, agus béim ar an fhocal ‘iomarca’. Go bhfuil muid bog sa chloigeann a deir (ní fios cad a deirtear), go bhfuil fonn orainn a bheith fial agus flaithiúil lenár gcuid airgid, go bhfuil dúil againn bheith ag roinnt fiú nuair nach bhfuil sé againn le bheith ag roinnt, mar a tharlaíonn sé sa chás seo. Cúnamh – tacaíocht, treoir…..lámh chuidithe, ach thar aon rud eile airgead phobal
 na hÉireann. An tríú domhan, is é sin na tíortha sin atá i mbéal forbartha, na daoine sin atá ar an ghannchuid, atá ag streachailt sa tsaol, nach bhfuil ar a gcumas féin cuidiú leo féin, agus atá
 ag brath ar thacaíocht ó na tíortha saibhre sin a bhfuil
 an t-airgead acu le cuidiú a chairde. Nemo dat quod non habet, focail Laidine a chiallaíonn nach féidir rud a thabhairt nach bhfuil agat agus is cinnte nach bhfuil sé ag an stát seo le tabhairt i láthair na huaire.
Labhróidh Sorcha, an dara cainteoir, ar eagraíochtaí deonacha agus an méid airgid a thugann muintir na hÉireann don tríú domhan, agus na fáthanna go gcaithfear gearradh mór a dhéanamh in am seo na géarchéime in Éirinn.  Labhróidh Seosamh, an tríú cainteoir, ar an rialtas agus an méid airgid a chaitheann an rialtas seo ar an tríú domhan, agus léireoidh sé go bhfuil muid ag dul thar fóir lenár gcuidiú. 
Insíonn an stát dúinn lá i ndiaidh lae, go bhfuil muid bancbhriste, nach bhfuil an t-airgead againn leis an saol compordach a bhí againn le blianta anuas a choinneáil a ghabháil, go gcaithfear gearradh siar a dhéanamh ar gach gné den chaiteachas stáit, go gcaithfear an pá
 a ghearradh siar, go gcaithfear cáin bhreise a chur ar thithe, ar dhabhcha
 séarachais, ar gach uile rannóg stáit. Agus, síleann sibhse a chairde, go bhfuil seo ceart go leor leanúint ar aghaidh ag an leibhéal céanna is a bhí
muid i ré an tíogair cheiltigh? Fad is atá daoine ag fáil bháis in árasáin díobháil teas? Ardú sa ráta féinmharaithe, daoine agus teaghlaigh á gcur amach as a dtithe, postanna á gcailleadh agus daoine in umar na haimléise. Má shíleann sibhse a lucht an fhreasúra go bhfuil seo cóir agus ceart is cinnte go bhfuil sibh in bhur gcónaí i ndomhan bréagach, mí-réalaíoch. 

Tosaíonn an charthanacht sa bhaile. Caithfidh muid ár gcuid fadhbanna féin a réiteach sula dtosaíonn muid ag iarraidh fadhbanna an tríú domhan a réiteach. Níl muid ag rá anseo tráthnóna nár cheart tacaíocht a thabhairt don tríú domhan, má tá sé ar ár gcumas é a thabhairt. Ach tá muid ag rá go bhfuil muid rófhial, rófhlaithiúil lenár gcuidiú agus lenár gcúnamh i stáid seo na géarchéime agus nach bhfuil sé againn le tabhairt. A chathaoirligh, a mholtóirí, go raibh míle maith agaibh. [image: image1.png]



� gcúnamh a deirtear


� Éirinn a deirtear


� pobal a deirtear


� a bhfuil a deirtear


� atá a deirtear


� an phá a deirtear


� ar tithe, ar dabhaí a deirtear


� a raibh a deirtear

